
I. PENGENALAN 
 

1.1. Sejak pertengahan 1990-an, tumpuan telah diberikan kepada peningkatan inovasi 

dan produktiviti untuk mentransformasikan Malaysia daripada ekonomi berasaskan input 

kepada ekonomi berasaskan pengetahuan. Selaras dengan tujuan ini, pelbagai inisiatif telah 

diperkenalkan untuk melonjakkan produktiviti negara. Namun tahap produktiviti masih 

rendah dan ekonomi terus bergantung kepada faktor input tradisional iaitu buruh dan 

modal. Walaupun input tradisional masih diperlukan dalam pengeluaran, peningkatan 

sumbangan produktiviti pelbagai faktor yang lebih tinggi akan memastikan pertumbuhan 

yang lebih mampan dalam jangka panjang. Dalam tempoh Rancangan Malaysia Kesebelas 

(RMKe-11), 2016-2020, produktiviti akan menjadi satu daripada pemacu perubahan. Usaha 

yang lebih bersepadu akan dilaksanakan untuk melonjakkan produktiviti pada peringkat 

nasional, industri dan perusahaan melalui langkah yang bersasar dengan outcome yang 

jelas.  

 

 

II. RANCANGAN MALAYSIA KESEPULUH, 2011-2015: KEMAJUAN 
 

1.2. Pertubuhan Kerjasama Ekonomi dan Pembangunan (OECD) mendefinisikan 

produktiviti sebagai nisbah jumlah output kepada jumlah input. Produktiviti mengukur 

tahap kecekapan penggunaan input pengeluaran seperti modal dan buruh dalam ekonomi 

bagi menghasilkan output yang diperlukan. Produktiviti pelbagai faktor1 (MFP) pula 

mengukur bahagian daripada pertumbuhan ekonomi yang tidak boleh dijelaskan oleh 

peningkatan dalam penggunaan modal dan buruh. MFP sering ditafsirkan sebagai 

sumbanganfaktor lain seperti teknologi, inovasi dan kualiti buruh kepada pertumbuhan 

ekonomi.  

 

1.3. Sejak pertengahan 1990-an, pelbagai inisiatif telah dilaksanakan untuk melonjakkan 

produktiviti, seperti yang ditunjukkan dalam Lampiran 1-1. Dalam tempoh tersebut, tahap 

produktiviti telah menunjukkan peningkatan. Namun, peningkatan ini masih rendah 

berbanding negara lain.  

 

1.4. Terdapat hubung kait antara tahap pembangunan sesebuah negara dengan tahap 

produktiviti, seperti yang ditunjukkan dalam Paparan 1-1. Malaysia telah mencapai tahap 

pembangunan yang didorong oleh kecekapan (efficiency-driven stage) pada tahun 1992 dan 

seterusnya mencapai tahap peralihan kepada pembangunan yang didorong oleh inovasi 

(transition-to-the-innovation-driven stage) mulai tahun 2011. Sebagai perbandingan, Korea 

Selatan mengambil masa tujuh tahun (1987-1994) untuk beralih daripada tahap 

                                                      
1 Produktiviti pelbagai faktor (MFP) adalah sinonim dengan produktiviti faktor keseluruhan (TFP). 

pembangunan yang didorong oleh kecekapan, kepada tahap peralihan kepada 

pembangunan yang didorong oleh inovasi, dengan kadar pertumbuhan produktiviti 

sebanyak 5.3% setahun. Peralihan tahap pembangunan Malaysia pula mengambil masa 19 

tahun dengan kadar pertumbuhan produktiviti yang lebih rendah iaitu 2.7% setahun. Pada 

tahun 2013, tahap produktiviti buruh Malaysia adalah sebanyak 32% daripada tahap 

produktiviti buruh Amerika Syarikat dan 56% daripada tahap produktiviti Korea Selatan, 

seperti yang ditunjukkan dalam Lampiran 1-2. 

 

Paparan 1-1 
Tahap Pembangunan bagi Negara Terpilih 

 
Nota: Purata pertumbuhan produktiviti setahun dalam kurungan 

Sumber: World Bank Online dan The Conference Board 

 
1.5. Sejak pertengahan 1990-an, lebih kurang 70% daripada pertumbuhan ekonomi 

negara disumbangkan oleh buruh dan modal manakala selebihnya disumbangkan oleh MFP, 

seperti yang ditunjukkan dalam Paparan 1-2. Sumbangan MFP adalah lebih rendah 

berbanding kebanyakan negara maju, seperti yang ditunjukkan dalam Paparan 1-3. 

Walaupun penggunaan input buruh dan modal masih penting dalam pengeluaran, 

sumbangan MFP yang lebih tinggi dapat memastikan pertumbuhan yang lebih mampan dan 

agihan kekayaan yang lebih saksama dalam kalangan ejen ekonomi dalam jangka panjang. 

Oleh itu, peningkatan MFP adalah penting untuk mencapai sasaran pertumbuhan ekonomi 

yang ditetapkan. 

Paparan 1-2 
Malaysia: Faktor Pengeluaran, 1996-2015 

 
Nota: Berdasarkan KDNK pada harga 2010 
Sumber: Unit Perancang Ekonomi dan Jabatan Perangkaan Malaysia 

 

Paparan 1-3 
Sumbangan MFP kepada Pertumbuhan KDNK, 1996-2012 

 
 Sumber: Unit Perancang Ekonomi; Jabatan Perangkaan Malaysia; dan Pertubuhan Kerjasama Ekonomi 

dan Pembangunan (OECD) 

1.6. Sumbangan buruh dan modal kepada pertumbuhan Keluaran Dalam Negeri Kasar 

(KDNK) benar dijangka meningkat daripada 65.3% dalam tempoh Rancangan Malaysia 

Kesembilan (RMKe-9) kepada 70.2% dalam tempoh RMKe-10. Sumbangan MFP pula 

dijangka berkurang kepada 29.8%. Pada peringkat sektor ekonomi, MFP dijangka menjadi 

peneraju utama pertumbuhan sektor pembinaan dan perkhidmatan iaitu menyumbang 

sebanyak 74.2% dan 39.2% masing-masing, seperti yang ditunjukkan dalam Paparan 1-4.  
 

Paparan 1-4 
MFP mengikut Sektor Utama Ekonomi, 2011-2020 

 Pertanian Pembuatan Pembinaan Perkhidmatan 
2006 - 
2010 

2011 - 
2015 

2016 - 
2020 

2006 - 
2010 

2011 - 
2015 

2016 - 
2020 

2006 - 
2010 

2011 - 
2015 

2016 - 
2020 

2006 - 
2010 

2011 - 
2015 

2016 - 
2020 

Pertumbuhan, % setahun 

MFP 1.7 0.7 1.7 1.2 0.5 0.8 4.6 8.2 8.1 4.1 2.5 2.8 
Modal 1.2 1.6 1.8 0.7 2.9 3.4 1.4 1.9 1.8 2.2 2.3 2.9 
Buruh -0.10 0.1 -0.04 0.7 1.4 0.9 0.1 1.0 0.5 1.1 1.6 1.2 
KDNK 2.8 2.4 3.5 2.7 4.8 5.1 6.2 11.1 10.3 7.4 6.3 6.9 

Nisbah kepada Pertumbuhan KDNK Benar, % 

MFP 60.0 28.5 48.6 45.4 10.7 15.6 75.1 74.2 78.2 54.8 39.2 40.8 
Modal 43.6 67.5 52.7 27.3 60.4 66.5 22.8 16.7 17.0 29.8 36.2 41.8 
Buruh -3.5 4.1 -1.3 27.3 28.9 17.9 2.2 9.1 4.7 15.4 24.6 17.4 

KDNK 100.0 100.0 100.0 100.0 100.0 100.0 100.0 100.0 100.0 100.0 100.0 100.0 

Nota: Berdasarkan KDNK pada harga 2010 
Sumber: Unit Perancang Ekonomi dan Jabatan Perangkaan Malaysia  

 
1.7. Dalam tempoh RMKe-10, produktiviti buruh dijangka berkembang pada kadar 2.3% 

setahun, seperti yang ditunjukkan dalam Paparan 1-5. Sektor pembinaan dan perkhidmatan 

dijangka mencatat kadar pertumbuhan produktiviti buruh melebihi kadar pertumbuhan 

purata nasional manakala sektor pembuatan dijangka mencatat pertumbuhan yang 

sederhana.  
 

Paparan 1-5 
Produktiviti Buruh mengikut Sektor Utama Ekonomi, 2010-2020 

Sektor 

RM ‘000, pada Harga Malar 2010 
Pertumbuhan, % 

setahun 

Sebenar Anggaran Unjuran 
Anggaran 
RMKe-10 

Sasaran 
RMKe-11 

2010 2011 2012 2013 2014 2015 2020 2011-2015 2016-2020 

Pertanian 51.7 55.3 55.8 56.4 57.5 57.7 68.8 2.2 3.6 
Perlombongan 
dan Kuari 

1,089 1,064 1,076 1,083 1,114 1,147 1,210 1.1 1.1 

Pembuatan 94.4 94.4 94.4 94.8 95.5 98.8 112.1 0.9 2.6 
Pembinaan 24.7 25.8 30.0 32.2 35.7 39.1 61.9 9.6 9.6 
Perkhidmatan 59.3 60.8 62.4 63.8 66.4 68.1 83.4 2.8 4.1 

Jumlah 68.7 69.9 71.4 72.5 75.0 77.1 92.3 2.3 3.7 

Nota: Berdasarkan KDNK pada harga 2010 
Sumber: Unit Perancang Ekonomi dan Jabatan Perangkaan Malaysia  

III. ISU DAN CABARAN 
 

1.8. Cabaran utama dalam meningkatkan produktiviti adalah berkaitan dengan pasaran 

buruh, kedinamikan pasaran, beban kawal selia dan ekosistem inovasi.  

 

Pasaran Buruh 
 

1.9. Kekurangan pewujudan pekerjaan yang berkualiti, peraturan buruh yang tegar, 

ketidakpadanan bakat dan kebergantungan kepada pekerja asing berkemahiran rendah 

terutamanya dalam kategori bergaji rendah juga telah memberi kesan negatif kepada 

kecekapan pasaran buruh dan produktiviti. Struktur guna tenaga yang mempunyai 

peratusan yang tinggi bagi pekerja berkemahiran rendah juga merupakan antara 

penyumbang kepada produktiviti buruh yang rendah. Pekerja mahir2 merupakan faktor 

penting untuk memacu produktiviti. Pada tahun 2013, jumlah pekerja mahir adalah 24.7% 

daripada jumlah guna tenaga berbanding 27.6% pada tahun 2010.  

 

1.10. Keadaan pasaran buruh yang tegar seperti peraturan menggaji dan memecat pekerja 

yang kurang fleksibel telah menjejaskan kecekapan pasaran buruh. Sebagai contoh, tempoh 

notis bagi pemberhentian pekerja berikutan lebihan pekerja di Malaysia adalah 6.7 minggu 

berbanding 3 minggu di Singapura. Jumlah pampasan kepada pekerja yang diberhentikan di 

Malaysia pula adalah bersamaan dengan jumlah upah bagi 17.2 minggu bekerja. Manakala 

tiada bayaran pampasan diberikan kepada pekerja yang diberhentikan di Singapura.  

 

1.11. Kekurangan interaksi antara majikan dengan institusi pengajian tinggi telah 

menyumbang kepada isu ketidakpadanan graduan dengan keperluan industri. Kajian3 

menunjukkan 80% daripada syarikat berpandangan bahawa universiti perlu mengkaji dan 

menambah baik kurikulum program pengajian supaya lebih selaras dengan keperluan 

sebenar pasaran buruh. Ketidakpadanan antara graduan dengan keperluan industri telah 

menjejaskan potensi sumbangan modal insan terhadap peningkatan produktiviti.   

 

1.12. Akses yang mudah dan kos yang rendah bagi pengambilan pekerja asing4 telah 

menyebabkan peningkatan jumlah pekerja asing berkemahiran rendah. Peratusan jumlah 

pekerja asing kepada jumlah guna tenaga meningkat daripada 9.9% pada tahun 2005 

kepada 13.4% pada tahun 2013, seperti yang ditunjukkan dalam Paparan 1-6. Faktor ini 

telah mengurangkan minat syarikat untuk melaksanakan inovasi dan menggunakan 

                                                      
2 Merujuk kepada pekerja dalam kumpulan pekerjaan pengurus, profesional, serta juruteknik dan profesional bersekutu. 
3 World Bank Malaysia Economic Monitor, Jun 2014. 
4 Kadar levi bagi pekerja asing berkemahiran rendah di Malaysia meningkat antara 0.4% hingga 0.6% setahun bagi tempoh 2007 hingga 

2014 berbanding peningkatan kadar levi yang lebih ketara di Singapura iaitu daripada 11.7% hingga 13.3% setahun bagi tempoh 2005 

hingga2014. 

automasi dalam proses kerja dan seterusnya memberikan kesan kepada tahap produktiviti 

syarikat. Hubung kait ini dapat dibuktikan melalui hubungan yang signifikan antara trend 

pertumbuhan produktiviti buruh dengan trend penggunaan modal bagi sektor pertanian, 

pembuatan, pembinaan dan perkhidmatan bagi tempoh 1991-2000 dan 2001-2013, seperti 

yang ditunjukkan dalam Paparan 1-7. 

 

Paparan 1-6 
Bahagian Pekerja Asing kepada Jumlah Guna Tenaga di Malaysia 

 
Sumber: Jabatan Perangkaan Malaysia 

 

Paparan 1-7  
Intensiti Modal dan Produktiviti Buruh mengikut Sektor Ekonomi Terpilih  

 
Sumber: Unit Perancang Ekonomi dan Jabatan Perangkaan Malaysia 

Kedinamikan Pasaran  
 

1.13. Kerajaan telah menyediakan subsidi dan insentif yang bersesuaian bagi memenuhi 

keperluan strategik dan sosioekonomi tertentu. Walau bagaimanapun, outcome daripada 

subsidi ini tidak berkait dengan peningkatan produktiviti. Keadaan ini boleh menyebabkan 

ketidakcekapan dalam pengagihan sumber. Dalam tempoh 2010 hingga 2014, Kerajaan 

telah membelanjakan sebanyak RM154.6 bilion5 untuk insentif dan subsidi yang tidak 

berkait dengan prestasi. Jumlah ini merupakan 81% daripada jumlah pemberian subsidi dan 

insentif, seperti yang ditunjukkan dalam Paparan 1-8.  

 

Paparan 1-8 
Subsidi Tidak Bersasar, Insentif dan Bantuan, 2010-2014  

 
Nota: * Jumlah subsidi, insentif, & bantuan 
Sumber: Unit Perancang Ekonomi dan Kementerian Kewangan 

 

Beban Kawal Selia 
 

1.14. Kerajaan telah mengambil pelbagai langkah bagi mengurangkan ketidakcekapan 

kawal selia melalui Pasukan Petugas Khas Pemudahcara Perniagaan (PEMUDAH) dan 

Perbadanan Produktiviti Malaysia (MPC). Usaha ini dilaksanakan dengan memansuhkan 

undang-undang dan peraturan yang tidak diperlukan serta mempermudah proses 

pentadbiran. Langkah ini telah menyumbang kepada kedudukan Malaysia dalam World 

Bank’s Doing Business bertambah baik daripada ke-20 pada tahun 2014 kepada ke-18 pada 

                                                      
5 Subsidi minyak tidak bersasar merupakan 59.3% daripada jumlah bantuan Kerajaan. Pada Disember 2014, Malaysia telah 

memperkenalkan sistem pengapungan terawal untuk harga petrol dan disel bertujuan meningkatkan kecekapan pasaran. 

tahun 2015. Walau bagaimanapun, masih terdapat banyak aspek yang perlu dikaji semula 

dan diselaraskan terutama prosedur dan peraturan perniagaan. Beban kawal selia boleh 

meningkatkan kos pematuhan dan kos menjalankan perniagaan serta mengurangkan 

kecekapan dan produktiviti. 

 

Ekosistem Inovasi 
 

1.15. Inovasi adalah kritikal untuk meningkatkan produktiviti. Namun, tahap inovasi di 

Malaysia masih rendah berikutan ekosistem inovasi yang kurang kondusif, tahap 

ketersediaan teknologi yang rendah, akses yang mudah bagi bekalan input perantaraan yang 

diimport pada kos yang lebih rendah dan pengambilan pekerja asing. Faktor penghalang lain 

adalah kekurangan pekerja berkelayakan, pemahaman yang rendah terhadap faedah inovasi 

serta kurang kepimpinan dan dorongan pada peringkat perusahaan. Keadaan ini dibuktikan 

melalui penemuan kaji selidik peringkat perusahaan yang dilaksanakan oleh MPC kepada 

200 responden daripada industri pada tahun 2014. Penemuan kajian menunjukkan 70% 

daripada responden berpandangan bahawa ekosistem yang tidak kondusif merupakan 

faktor penyumbang utama kepada aktiviti inovasi yang rendah pada peringkat perusahaan, 

seperti yang ditunjukkan dalam Paparan 1-9.  

 

Paparan 1-9 
Persepsi Perusahaan Terhadap Cabaran Inovasi, 2014 

 
Sumber: Perbadanan Produktiviti Malaysia 

 

 

IV. RANCANGAN MALAYSIA KESEBELAS, 2016-2020: HALA TUJU 
 

Sasaran Produktiviti 
 

1.16. Dalam tempoh Rancangan, pertumbuhan ekonomi perlu disokong oleh sumber 

pertumbuhan yang lebih mampan terutamanya melalui peningkatan produktiviti. Bagi 

membolehkan peningkatan produktiviti dengan ketara, inisiatif yang lebih bersasar akan 

diperkenalkan pada peringkat nasional, industri dan perusahaan. Sasaran produktiviti akan 

ditetapkan secara lebih spesifik dan pencapaian outcome akan dipantau dengan rapi. 

 

Sasaran Sektoral 

 

1.17. Pertumbuhan KDNK benar yang disasarkan dalam RMKe-11 perlu disokong oleh 

pertumbuhan produktiviti buruh yang lebih tinggi iaitu pada kadar 3.7% setahun atau 

RM92,300 pada tahun 2020, seperti yang ditunjukkan dalam Paparan 1-5. Peningkatan 

produktiviti buruh akan dipacu oleh sektor pembinaan yang berkembang pada kadar 9.6%, 

diikuti sektor perkhidmatan 4.1%, sektor pertanian 3.6% dan sektor pembuatan 2.6%. 

 

Produktiviti Pelbagai Faktor 

 

1.18. Sumbangan MFP kepada KDNK disasarkan meningkat kepada sekurang-kurangnya 

40% menjelang tahun 2020. Manakala sumbangan modal dan buruh akan berkurangan 

kepada 44% dan 16% masing-masing, seperti yang ditunjukkan dalam Paparan 1-10. Sektor 

pembinaan dijangka menjadi penyumbang utama kepada pertumbuhan MFP iaitu pada 

kadar purata 8.1% setahun, diikuti sektor perkhidmatan 2.8%, sektor pertanian 1.7% dan 

sektor pembuatan 0.8%, seperti yang ditunjukkan dalam Paparan 1-4. 

 

Paparan 1-10 
Sumber Pertumbuhan Malaysia, 2006-2020 

 
Nota: Berdasarkan KDNK pada harga 2010 
Sumber: Unit Perancang Ekonomi dan Jabatan Perangkaan Malaysia  

Strategi Meningkatkan Produktiviti 
 

1.19. Strategi yang komprehensif dan bersepadu akan diperkenalkan pada peringkat 

nasional, industri dan perusahaan untuk mencapai sasaran produktiviti, seperti yang 

ditunjukkan dalam Paparan 1-11. 

 

Paparan 1-11 
Kanvas Strategi untuk Produktiviti 

 
 

1.20. Pada peringkat nasional, sembilan strategi akan dilaksanakan seperti berikut: 

 

Merangka Pelan Pembangunan Produktiviti Malaysia Lima Tahun 

 

1.21. Pelan pembangunan produktiviti lima tahun yang memberikan keutamaan kepada 

pengukuhan produktiviti dalam agenda pembangunan negara akan diperkenalkan. Strategi 

komprehensif dan pelan tindakan terperinci dengan sasaran dan jangka masa pelaksanaan 

yang lebih khusus akan digariskan. Melalui Pelan ini, mekanisme institusi untuk memacu dan 

memantau pelaksanaan strategi dan inisiatif produktiviti akan diperkukuh. Pelan 

pembangunan ini akan dirangka dengan kerjasama pihak industri. 

Memperkukuh Tadbir Urus dan Mekanisme Institusi Bagi Pelaksanaan 

Strategi Produktiviti 

 

1.22. Majlis Produktiviti Negara (MPN) yang dipengerusikan oleh YAB Perdana Menteri 

akan ditubuhkan sebagai peneraju agenda produktiviti pada peringkat tertinggi. MPN akan 

mengkaji semula dan merangka dasar serta memperkukuh kerjasama dan penyelarasan 

dalam kalangan kementerian dan agensi bagi memastikan keselarasan dasar. Keupayaan 

dan bidang kuasa Perbadanan Produktiviti Malaysia (MPC) juga akan diperkasa untuk 

meneraju dan menyelaras pelaksanaan agenda produktiviti. 

  

Memperkenalkan Peningkatan Produktiviti Sebagai Petunjuk Prestasi Utama 

(KPI) dalam Semua Inisiatif Pembangunan 

 

1.23. Dalam tempoh RMKe-11, produktiviti merupakan satu daripada outcome yang perlu 

diambil kira semasa penilaian cadangan bagi tujuan pengagihan peruntukan pembangunan. 

Langkah ini dapat membantu mengarus perdana agenda produktiviti dalam semua projek 

pembangunan serta memastikan projek dilaksanakan dengan kaedah yang paling cekap dan 

kos efektif. 

 

Mempercepat Pembaharuan Peraturan 

 

1.24. Pembaharuan peraturan akan dipercepat bagi memastikan peraturan baharu dan 

sedia ada serta pentadbiran dan penguatkuasaan peraturan adalah selaras dengan amalan 

peraturan terbaik. Langkah ini akan dilaksanakan dengan memperluas penggunaan Dasar 

Kebangsaan mengenai Pembangunan dan Pelaksanaan Peraturan (NPDIR) dan 

melaksanakan semakan semula peraturan kementerian dan agensi secara berkala. Selain 

itu, penilaian “cost-in, cost-out” akan dilaksanakan ke atas semua peraturan perniagaan 

baharu untuk mengurangkan beban peraturan. Menerusi pendekatan ini, kos langsung yang 

perlu ditanggung oleh sektor swasta bagi setiap peraturan baharu akan ditetapkan dengan 

jelas. Pelaksanaan peraturan baharu juga perlu disusuli dengan pemansuhan peraturan yang 

lapuk atau tidak diperlukan bagi memastikan jumlah kos peraturan keseluruhan kepada 

peniaga tidak meningkat. 

 

Memperkukuh Modal Insan   

 

1.25. Kualiti modal insan akan diperkukuh dengan meningkatkan kecekapan pasaran 

buruh melalui penyelarasan yang lebih baik antara permintaan dengan penawaran buruh. 

Tumpuan juga akan diberikan kepada latihan semula dan peningkatan kemahiran pekerja 

tempatan melalui pendidikan dan latihan teknikal dan vokasional (TVET), menarik bakat 

asing dan mengambil manfaat daripada diaspora negara. Bagi memastikan sistem upah 

selaras dengan produktiviti, Indeks Upah Kebangsaan akan diperkenalkan dan penggunaan 

Sistem Upah Berkaitan Produktiviti (PLWS) akan diperluas. Kadar penyertaan wanita dalam 

pasaran buruh juga akan dipertingkatkan melalui pengenalan waktu kerja yang lebih 

fleksibel. Bagi mengurangkan kebergantungan tinggi terhadap pekerja asing berkemahiran 

rendah, industri akan diberikan insentif untuk meningkatkan penggunaan automasi dan 

mesin dalam pengeluaran. Pengambilan pekerja asing pula akan diselaraskan melalui 

platform pentadbiran berpusat6. 

 

Meningkatkan Produktiviti Sektor Awam 

 

1.26. Produktiviti sektor perkhidmatan awam akan ditambah baik, antaranya melalui 

rasionalisasi institusi Kerajaan dan penggunaan sistem ganjaran berasaskan prestasi. 

Semakan semula terhadap fungsi dan peranan institusi Kerajaan akan dilaksanakan secara 

berkala bagi mengurangkan pertindihan dalam kalangan agensi. Agensi yang mempunyai 

pertindihan fungsi akan diselaraskan semula. Penubuhan agensi baharu pula akan 

dipertimbangkan setelah kajian terperinci dilaksanakan bagi meningkatkan kecekapan 

penyampaian perkhidmatan. Bagi mempertingkatkan produktiviti dan kecekapan sektor 

awam, sistem ganjaran berasaskan prestasi akan diperkenalkan. Petunjuk prestasi utama 

(KPI) setiap kementerian dan agensi juga akan diselaraskan supaya turut mengambil kira 

aspek peningkatan produktiviti7. 

 

Menggabungkan dan Merasionalisasi Insentif Kerajaan 

 

1.27.  Subsidi, insentif dan bantuan Kerajaan yang tidak bersasar akan dihapuskan. 

Kerajaan akan menstruktur semula pemberian insentif supaya selaras dengan keperluan 

khusus industri untuk memaksimakan pulangan insentif. Penyediaan insentif dan bantuan 

akan disokong oleh KPI dan outcome yang lebih spesifik termasuk aspek peningkatan 

produktiviti. Bagi mengelakkan kebergantungan berterusan kepada bantuan Kerajaan, dasar 

pemisah (exit policy) dalam pemberian insentif akan diperkenalkan. Inisiatif bagi 

memastikan jaringan keselamatan seperti pemberian bantuan kewangan secara one-off, 

geran dan insentif cukai akan dipertimbangkan untuk mengurangkan kesan negatif jangka 

pendek kepada perusahaan yang mungkin berlaku semasa proses penambahbaikan 

produktiviti.  

 

 

 

                                                      
6 Penjelasan terperinci adalah seperti dalam Kertas Strategi 8 mengenai pasaran buruh dan Kertas Strategi 9 mengenai TVET. 
7 Penjelasan terperinci adalah seperti dalam Bab 9 mengenai tadbir urus dalam dokumen utama RMKe-11. 

Menggalakkan Inovasi 

 

1.28.  Inovasi akan diperkukuh dengan memberikan tumpuan kepada hubungan modal 

iaitu meningkatkan kerjasama dan penyelarasan dalam kalangan pihak berkepentingan yang 

terlibat dalam penyelidikan dan pembangunan, pengkomersialan dan inovasi (R&D&C&I) 

iaitu universiti, institusi penyelidikan, industri dan Kerajaan. Bagi mengukuhkan hubungan 

antara institusi penyelidikan dengan industri serta meningkatkan pulangan pelaburan ke 

atas R&D&C&I, platform sedia ada seperti AIM-Steinbeis, SIRIM-Fraunhofer, rangkaian 

penyelidikan awam-swasta (PPRN) dan PlaTCOM akan diperluas8. Mekanisme pemberian 

dana untuk R&D&C&I juga akan diselaraskan. Selain itu, inovasi sosial akan turut digalakkan. 

 

Menubuhkan Portal Produktiviti Nasional  

 

1.29. Portal Produktiviti Nasional (NPP) akan ditubuhkan untuk menyebarkan maklumat 

berkaitan produktiviti termasuk mempamerkan kejayaan inovasi oleh industri serta inisiatif 

dan program berkaitan produktiviti. Portal tersebut juga menyediakan maklumat yang 

mencukupi bagi membolehkan syarikat melaksanakan penilaian sendiri terhadap tahap 

produktiviti mereka berbanding syarikat lain dalam industri yang sama. 

 

1.30. Pada peringkat industri, dua strategi yang akan dilaksanakan adalah seperti berikut:  

 

Melantik Juara Produktiviti  

 

1.31. Juara produktiviti akan dikenal pasti untuk menerajui inisiatif produktiviti pada 

peringkat industri. Persatuan industri atau peneraju pasaran dalam industri tertentu akan 

dilantik sebagai juara produktiviti serta membantu dalam penyediaan pelan pembangunan 

produktiviti lima tahun. Selain itu, juara produktiviti juga bertanggungjawab untuk 

merangka pelan hala tuju produktiviti spesifik bagi industri termasuk menetapkan sasaran 

produktiviti bagi industri masing-masing dan inisiatif terperinci untuk mencapai sasaran 

tersebut. Pencapaian sasaran produktiviti akan dijadikan kriteria utama bagi syarikat 

memohon bantuan dan insentif Kerajaan. 

 

Menyesuaikan Program Produktiviti Pada Peringkat Industri  

 

1.32. Selain inisiatif produktiviti secara menyeluruh, program produktiviti yang 

bersesuaian mengikut keperluan industri akan diperkenalkan untuk menangani isu dan 

cabaran yang dihadapi oleh industri serta memanfaatkan kelebihan setiap industri ke arah 

meningkatkan produktiviti. Langkah ini bagi memastikan semua program mempunyai 

                                                      
8 Penjelasan terperinci adalah seperti dalam Kertas Strategi 21 mengenai inovasi. 

sasaran spesifik dan dapat mencapai outcome produktiviti yang ditetapkan. Keutamaan 

akan diberikan kepada industri yang mempunyai impak tinggi kepada produktiviti dan 

pertumbuhan ekonomi secara keseluruhan. 

 

1.33. Pada peringkat perusahaan, lima strategi yang akan dilaksanakan adalah seperti 

berikut: 

 

Menggalakkan Pencapaian Sasaran Produktiviti  

 

1.34. Penyediaan insentif dan bantuan kepada syarikat akan bergantung kepada 

pencapaian sasaran produktiviti spesifik yang telah ditetapkan pada peringkat syarikat. 

 

Memperkenalkan Program Intervensi Pada Peringkat Perusahaan 

 

1.35.  Program intervensi akan diperkenalkan untuk membantu syarikat meningkatkan 

kecekapan dan produktiviti termasuk melalui penambahbaikan dalam proses kerja dan 

penggunaan aplikasi teknologi maklumat dan komunikasi (ICT). Bagi mencapai tujuan 

tersebut, antara lain, program Pusat Transformasi Komuniti Universiti (UCTC) akan diperluas 

supaya turut meliputi inisiatif untuk meningkatkan produktiviti. Bidang yang akan diliputi 

termasuk model perniagaan, perakaunan dan penyimpanan rekod, sistem ICT serta sistem 

operasi perniagaan. 

 

Menggalakkan dan Memperluas Pemeriksaan Tahap Produktiviti 

 

1.36.  Program pemeriksaan tahap produktiviti akan diperluas untuk mengenal pasti isu 

khusus serta menilai kapasiti dan keupayaan operasi semasa perusahaan. Keputusan 

penilaian akan digunakan dalam merangka program yang bersesuaian dengan keperluan 

perusahaan. Pemeriksaan tahap produktiviti juga akan dijadikan kriteria wajib bagi 

permohonan insentif dan bantuan Kerajaan. 

 

Melaksanakan Kaji Selidik Produktiviti Peringkat Perusahaan Setiap Dua 

Tahun 

 

1.37.  Kaji selidik produktiviti akan dilaksanakan setiap dua tahun untuk menilai dan 

memantau pencapaian tahap produktiviti pada peringkat perusahaan. Penemuan kaji selidik 

akan dijadikan asas untuk mengenal pasti jurang pencapaian dan mengkaji semula strategi 

yang dilaksanakan bagi meningkatkan produktiviti secara berterusan ke arah mencapai 

sasaran yang ditetapkan.  

Menerapkan Budaya Berasaskan Produktiviti 

 

1.38.  Pendekatan yang bersesuaian akan diperkenalkan untuk menerapkan budaya 

produktiviti dalam kalangan masyarakat dan ahli korporat. Kesedaran mengenai 

kepentingan dan faedah produktiviti juga akan terus dipertingkatkan. 

 

 

V. KESIMPULAN 
 

1.39. Strategi meningkatkan potensi produktiviti merupakan satu daripada pemacu 

perubahan dalam RMKe-11. Walaupun rancangan lima tahun terdahulu telah menggariskan 

langkah penambahbaikan produktiviti, namun tahap produktiviti negara masih belum 

mencapai tahap yang setanding dengan kebanyakan ekonomi maju. Sehubungan itu, RMKe-

11 akan menggariskan pendekatan baharu untuk meningkatkan produktiviti melalui 

pendekatan bersasar pada peringkat nasional, industri dan perusahaan yang disokong 

dengan sasaran dan outcome yang lebih jelas. 

